
de nove mise si tu ne la vaie, ca non te manno a Romma pe penetentia, ca te castico co la mazza de la vammace, comm’era aseno io che voleva dare confiette à puercie? ca me credeva d’arrobbare panno franzese, ma faceva no bello scuoppo a npacciareme co na mozzecutola, gridazzara, miciata, che sarria pe nfettare na nave de pezziente. Ancora haveva da dicere lo riesto de lo carrino, e la ionta de lo ruotolo. Quanno essa comme na cana figliata me disse. Allega de nfammo, miente pe la canna, che te pare Cecca de sso ronzino? ora sponteca stuesso mentre vene l’arrusto, auza sto lippolo, sorchia sto veluocciolo, sciccane chesto, auzate da sso nietto, e datte na vota, ò levate, ca è no poco d’erva pe lo piecoro. Io tanno perche nce ieva lo nore mio, e m’allecordai de la sententia. Crescate nore ca vregogna non te manca, e pe non me lassare mettere lo cauce ’ncanna, ca chi crapa se fa lo lupo se la magna, e all’utemo dell’utemo l’hommo è hommo, e và descorrenno non potte fare de la trippa corazzone, ma subbeto le disse, chessa è mentita morta de famme, e tutto à no tiempo voze sguainare la serrecchia, e lo chiù mpiezzo menuto farene l’aurecchia, ma pò haviette paura de no l’accidere, e ire foienno pe debbeto. Accosine pe gavetare quarche mpicceca le disse và à la bon’hora maddamma mia ca io e tico simmo duie, e mo haverria venciuto lo chiaieto à pigliaremella co tico, ca tu si

